
CAP. XIII.

49

15 Perchè u cheu de questu populu u l’è ingrasciòu,
e u l’è d’ueggiu düu, e u l’ha serròu i euggi; perchè i
euggi nu veddan, e ê uegge nu sentan, e nun intendan cû
cheu, perchè u se cunverte e mi u risanhe.

16 Ma beati i vostri euggi, perchè veddan, e ê vostre
uegge, perchè sentan.

17 Perchè in veitæ ve diggu che multi prufeti e multi
giüsti han dexideròu de vedde ê cose che vedeì vuì, e nu ê
han viste, e de sentî ê cose che vui sentî e nu ê han sentìe.

18 Vuiâtri dunque stæ ün pô a sentî a parabula de
quellu che semina.

19 Chiunque sente a parolla du regnu e u nu
l’intende, vegne u malignu e u porta via quellu che
ea stætu seminòu ne u so cheu: questu u l’è quellu che
u l’ha risevüu a semensa vixin â stradda.

20 Quellu cu riseive a semensa in mezu a ê prie u l’è
quellu cu sente а parolla, e sübitu u ha riseive cun allegressa:

21 Ma a nun ha reixe in lê, e a l’è de poca düata;
e vegnüa a tribulasiun e a persecüsiun pe a parolla,
sübitu u se scandalizza.

22 Quellu cu riseive a semensa in tê spinhe u l’è quellu
cu sente a parolla; ma i pensceì de questu seculu e l’ingannu dê ricchesse suffucan a parolla, e a resta sensa frütu.

